
SUĠĠERIMENTI 

Il-Kumitat għall-Impjiegi u l-Affarijiet Soċjali jistieden lill-Kumitat għall-Kultura u l-

Edukazzjoni, bħala l-kumitat responsabbli, biex jinkorpora s-suġġerimenti li ġejjin fil-

mozzjoni għal riżoluzzjoni tiegħu: 

1. Jinnota li l-Istati Membri tal-UE jġorru r-responsabbiltà għas-sistemi ta' edukazzjoni u 

ta' taħriġ tagħhom u l-UE tgħinhom biex jistabbilixxu l-għanijiet konġunti u 

jikkondividu l-prattiki tajbin; 

2. Ifakkar li l-edukazzjoni, li għandha tapprofondixxi l-ħsieb kritiku, analitiku u 

independenti u tkun iffokata fuq l-aspetti kulturali u soċjetali, kif ukoll fuq il-bżonnijiet 

tas-suq tax-xogħol, hija essenzjali għal ċittadinanza responsabbli msejsa fuq kultura ta' 

rispett reċiproku u valuri fundamentali, u hija dritt fundamentali tal-bniedem; 

3. Ifakkar, barra minn hekk, fl-ewwel prinċipju tal-Pilastru Ewropew tad-Drittijiet Soċjali, 

li kulħadd għandu d-dritt għal edukazzjoni, taħriġ u tagħlim tul il-ħajja inklużivi u ta' 

kwalità, sabiex jakkwista u jiżviluppa ħiliet li jippermettulu jipparteċipa għalkollox fis-

soċjetà u jiġġestixxi b'suċċess it-tranżizzjonijiet fis-suq tax-xogħol; 

4. Jinnota, barra minn hekk, fil-kuntest ta' diviżjonijiet soċjoekonomiċi fl-Unjoni li kibru 

matul dawn l-aħħar għaxar snin, li edukazzjoni ta' kwalità fil-livelli kollha tgħin biex 

timminimizza l-inugwaljanzi, inklużi l-inugwaljanzi soċjoekonomiċi 

interġenerazzjonali, u l-isterjotipi u l-inugwaljanzi relatati mal-ġeneru, u għandha rwol 

importanti biex issaħħaħ il-mobilità soċjali f'direzzjoni 'l fuq, kif ukoll il-konverġenza; 

5. Jenfasizza li l-kwalità tal-għalliema u l-libertà tagħhom li jikkonformaw mal-programmi 

edukattivi u jagħżlu l-metodi ta' tagħlim huma prerekwiżit għal edukazzjoni ta' kwalità, 

li tipprovdi l-aħjar pedament biex l-istudenti jimxu 'l quddiem u jirnexxu fis-suq tax-

xogħol; 

6. Jenfasizza b’mod partikolari, f'dan l-isfond, li l-aċċess għal edukazzjoni ta’ kwalità 

għandu jiġi pprovdut lit-tfal u lill-istudenti kollha tal-UE, inklużi dawk b’diżabilità, u 

irrispettivament mill-istatus soċjoekonomiku, ġeografiku jew kulturali tal-ġenituri 

tagħhom; jistieden lill-Istati Membri, għaldaqstant, biex jinvestu f'sistemi ta' kwalità 

edukattivi u tat-taħriġ; 

7. Jemmen li l-edukazzjoni sekondarja għandha tkun b'xejn u obbligatorja, u jistieden lill-

Istati Membri jżidu l-isforzi tagħhom biex jagħtu lin-nies li telqu mill-iskola primarja 

jew sekondarja l-possibbiltà li jirreġistraw mill-ġdid u jlestu l-istudji tagħhom; 

8. Jenfasizza l-ħtieġa li jinżammu l-iskejjel u l-istituzzjonijiet edukattivi li jinsabu qrib iż-

żoni residenzjali fir-reġjuni kollha tal-UE bħala bażi indispensabbli għal tagħlim tajjeb 

u opportunitajiet indaqs fl-armonizzazzjoni tal-kundizzjonijiet tal-għajxien u tal-

impjiegi fl-Ewropa; 

9. Jindika li fl-era postindustrijali, il-bidliet fil-karattru avvanzat tal-ekonomija tal-UE, 

flimkien mad-diġitalizzazzjoni, l-awtomatizzazzjoni u r-robotizzazzjoni tas-suq tax-

xogħol tal-UE, żiedu d-domanda għal kwalifiki u ħiliet ta' livell għoli (il-bidliet rapidi 

fis-setturi relatati mal-ICT, pereżempju, se jwasslu għal 756 000 pożizzjoni vakanti 

mhux meħuda għall-professjonisti tal-ICT fl-ekonomija kollha tal-UE sal-2020), filwaqt 

li naqset id-domanda għal kwalifiki u ħiliet ta' livell baxx1; jistieden lill-Kummissjoni 

twettaq valutazzjoni bir-reqqa tal-impatt li d-diġitalizzazzjoni, l-awtomatizzazzjoni u r-

robotizzazzjoni qed ikollhom, u li ser ikollhom fil-futur, fuq l-għadd ta' impjiegi u t-tipi 

tagħhom; 

10. Jinnota li l-kwalifiki tal-forza tax-xogħol sikwit ma jaqblux mal-ħtiġijiet tas-suq tax-

xogħol, u meta nżommu dan f'moħħna, li minkejja d-domanda qawwija fis-suq tax-

xogħol għal ħiliet ta' livell għoli u r-rispons tas-sistema edukattiva fil-forma tal-iżvilupp 

sinifikanti ta' Istituti tal-Edukazzjoni Ogħla2, madwar 20 % tal-Ewropej, inklużi 1 % ta' 

dawk li jiggradwaw mill-università, m'għandhomx ħiliet bażiċi bħall-qari, il-kitba u l-

matematika3; ifakkar, barra minn hekk, il-fatt li 44 % tal-Ewropej m'għandhomx ħiliet 

diġitali bażiċi3, u dan joħloq ostakoli serji għad-dħul tagħhom f'suq tax-xogħol 

teknoloġikament avvanzat, kif ikoll għall-parteċipazzjoni ċivika u attiva fis-soċjetà; 

11. Jinnota li l-Istati Membri għandhom jiggarantixxu li ħadd ma jtemm l-iskola mingħajr 

ħiliet bażiċi, inklużi ħiliet diġitali bażiċi; jenfasizza l-fatt li l-biċċa l-kbira tal-impjiegi 

llum il-ġurnata jirrikjedu livelli ogħla ta' litteriżmu, numeriżmu, litteriżmu diġitali u 

ħiliet kruċjali oħra, u li s-sistemi ta' edukazzjoni moderni għandhom għaldaqstant 

jgħaqqdu t-tmien kompetenzi ewlenin deskritti fil-proposta tal-Kummissjoni għal 

rakkomandazzjoni tal-Kunsill dwar il-Kompetenzi Ewlenin għat-Tagħlim Tul il-Ħajja, 

li jinkludi wkoll l-għarfien u l-attitudnijiet; jilqa' b'sodisfazzjon il-fatt li l-proposta 

tiddefinixxi wkoll il-ħiliet diġitali bħala ħiliet bażiċi; 

12. Jenfasizza, f'dan l-isfond, li huwa importanti li jsir l-akbar użu possibbli mid-

diġitalizzazzjoni fil-forom kollha tal-edukazzjoni; jistieden lill-Istati Membri u r-

reġjuni, għalhekk, biex jippromwovu l-edukazzjoni diġitali u diġitalizzata fit-tipi kollha 

ta' skejjel; 

13. Jistieden lill-Istati Membri, b'mod partikolari, biex itejbu l-litteriżmu diġitali taċ-

ċittadini permezz ta' edukazzjoni adegwata minn stadju bikri li tiżviluppa l-ħiliet tal-

lingwa, il-loġika u l-matematika, kif ukoll il-ħsieb simboliku, abbażi tal-ikkowdjar, l-

ipprogrammar u attivitajiet relatati li huma importanti għal impjiegi fis-setturi tat-

teknoloġija għolja u, b'mod aktar ġenerali, fis-suq tax-xogħol diġitalizzat; josserva li 

dawn il-ħiliet huma ta' natura universali u jistgħu jkunu utli f'ħafna setturi oħra apparti l-

ħajja ta' kuljum; jilqa', f'dan ir-rigward, inizjattivi tal-Kummissjoni bħall-Ġimgħa 

Ewropea tal-Ikkowdjar u l-Koalizzjoni għall-Ħiliet u l-Impjiegi Diġitali, u jistieden lill-

Istati Membri jiżviluppaw strateġiji nazzjonali komprensivi għall-ħiliet diġitali, li jaf 

jgħinu u jappoġġjaw lill-għalliema kif ukoll lill-istudenti jiksbu ħiliet elettroniċi; 

14. Jistieden lill-Istati Membri jiżguraw li l-kisba ta' ħiliet bażiċi tkun prerekwiżit għall-

gradwazzjoni minn kull skola, mill-livell primarju sal-livell universitarju, inklużi ċ-

ċentri edukattivi għall-adulti, u jistieden lill-Istati Membri jagħtu prijorità lit-titjib tal-

ħiliet fil-każ ta' adulti b'livell baxx ta' ħiliet; jilqa', f'dan ir-rigward, l-inizjattiva tal-

                                                 
1 http://ec.europa.eu/social/main.jsp?catId=738&langId=mt&pubId=7711  
2 Sors: Rapport ta' Monitoraġġ tal-Edukazzjoni u t-Taħriġ 2017; Stħarriġ tal-OECD dwar il-Ħiliet tal-Adulti 2016. 
3 http://www.europarl.europa.eu/RegData/etudes/STUD/2016/587312/IPOL_STU%282016%29587312_EN.pdf , 

https://www.oecd.org/skills/piaac/Skills_Matter_Further_Results_from_the_Survey_of_Adult_Skills.pdf [Annex 

A, table A3.3(L), A 3.3(N)].  

http://ec.europa.eu/social/main.jsp?catId=738&langId=mt&pubId=7711
http://www.europarl.europa.eu/RegData/etudes/STUD/2016/587312/IPOL_STU(2016)587312_EN.pdf
https://www.oecd.org/skills/piaac/Skills_Matter_Further_Results_from_the_Survey_of_Adult_Skills.pdf

Perkorsi ta' Titjib tal-Ħiliet – programm importanti fl-Aġenda Ġdida għall-Ħiliet għall-

Ewropa; 

15. Iqis li huwa kruċjali li t-taħriġ tal-għalliema jinvolvi l-litteriżmu u l-ħiliet diġitali, kemm 

fil-livell universitarju kif ukoll fit-taħriġ professjonali tul il-karriera tal-għalliema; 

16. Jenfasizza li l-ħiliet diġitali bażiċi u l-litteriżmu diġitali żviluppati permezz tas-sistemi 

edukattivi għandhom jinkludu tagħlim dwar l-użu raġonevoli ta' tagħmir elettroniku, 

sabiex jiġi evitat l-użu eċċessiv tal-kompjuters, tal-internet jew tal-mowbajls, u sabiex 

it-tfal insalvawhom minn dipendenzi tal-imġiba għal-logħob elettroniku u għall-midja 

soċjali; 

17. Jenfasizza l-importanza ta' gwida tal-karrieri tul il-ħajja sabiex tiġi żgurata l-

parteċipazzjoni tan-nies f'taħriġ u f'perkorsi tal-karrieri adatti, flessibbli u ta' kwalità 

għolja; jenfasizza l-ħtieġa li jkunu promossi l-possibiltajiet ta' apprendistat u ta' taħriġ 

permezz ta' inizjattivi ta' qawmien tal-kuxjenza għall-istudenti, għall-ġenituri tagħhom, 

għall-istudenti adulti, għall-fornituri tal-edukazzjoni u tat-taħriġ, għal min iħaddem u 

għas-servizzi pubbliċi tal-impjiegi; 

18. Ifakkar fl-importanza tat-tagħlim tul il-ħajja, permezz tat-titjib tal-ħiliet u ta' taħriġ mill-

ġdid, għall-ftuħ ta' possibilitajiet ġodda għal inklużjoni attiva u għall-iżvilupp tal-ħiliet 

u l-kwalifiki, speċjalment għall-persuni b'livell baxx ta' ħiliet, għal dawk li ilhom 

qiegħda, għall-persuni bi bżonnijiet speċjali, għall-persuni kbar fl-età u għall-migranti; 

jenfasizza l-ħtieġa li nistinkaw lejn approċċ individwali għall-iżvilupp tal-karriera u l-

edukazzjoni u t-taħriġ tul il-ħajja; iħeġġeġ lill-Kummissjoni tappoġġja lill-Istati Membir 

fl-iżvilupp ta' programmi ta' taħriġ u edukazzjoni li jiffaċilitaw l-inklużjoni attiva u l-

integrazzjoni mill-ġdid ta' adulti li jirritornaw fis-suq tax-xogħol; 

19. Jistieden lill-Istati Membri biex jippromwovu b'mod attiv l-opportunitajiet disponibbli 

għat-titjib tal-ħiliet għal adulti bi kwalifiki baxxi, inkluż l-aċċess għal servizzi ta' gwida 

u ta' pariri dwar il-karrieri, u biex ixerrdu l-informazzjoni dwarhom; jenfasizza li din l-

informazzjoni trid tkun disponibbli f'formati aċċessibbli u faċli għall-utent; 

20. Josserva li minkejja ż-żewġ miljun post tax-xogħol battal fl-UE, aktar minn 30 % taż-

żgħażagħ kwalifikati b'diplomi qed jaħdmu f'impjiegi li ma jaqblux mal-ħiliet jew l-

aspirazzjonijiet tagħhom, filwaqt li 40 % tal-impjegaturi Ewropej isibuha diffiċli biex 

isibu ħaddiema bil-ħiliet meħtieġa4; 

21. Josserva li n-nuqqas ta' tlaqqigħ tal-ħiliet jista' jiġi attribwit mhux biss għal kwalifiki 

inadegwati, iżda wkoll għall-kwalifiki insuffiċjenti u l-kwalifiki żejda; 

22. Jenfasizza li n-nuqqas ta' tlaqqigħ tal-ħiliet u n-nuqqasijiet ta' ħiliet fis-suq tax-xogħol 

huma fatturi sinifikanti kemm għall-qgħad kif ukoll għall-postijiet tax-xogħol battala5; 

iqis li dawn il-fenomeni inkwetanti jistgħu jiġu indirizzati, inter alia billi: 

- naraw li s-sistemi edukattivi jikkooperaw aktar mill-qrib man-negozji u s-sħab soċjali, 

                                                 
4 http://www.cedefop.europa.eu/en/publications-and-resources/publications/3072,   

https://www.eurofound.europa.eu/sites/default/files/ef_publication/field_ef_document/ef1502en_0.pdf  
5 http://www.cedefop.europa.eu/en/events-and-projects/projects/assisting-eu-countries-skills-matching 

 

http://www.cedefop.europa.eu/en/publications-and-resources/publications/3072
https://www.eurofound.europa.eu/sites/default/files/ef_publication/field_ef_document/ef1502en_0.pdf
http://www.cedefop.europa.eu/en/events-and-projects/projects/assisting-eu-countries-skills-matching

bħalma huma l-assoċjazzjonijiet ta’ min iħaddem u l-għaqdiet tal-ħaddiema, pereżempju 

billi l-professjonisti u l-prattikanti jiġu mistiedna jkollhom rwol fil-ħolqien ta’ 

apprendistati u traineeships b'valur edukattiv reali; 

- intejbu l-mobilità bejn ir-reġjuni transfruntiera, inkluż l-iskambju tal-kompetenzi 

esperti fl-ogħla livell politiku; u 

- niffokaw fuq l-iżvilupp olistiku tal-istudenti, mhux biss l-impjegabilità tagħhom, iżda 

wkoll il-ħiliet soċjali u ċiviċi; iħeġġeġ lill-Istati Membri, f'dan il-kuntest, biex jiffokaw 

aktar fuq il-ħiliet transversali u soċjali, il-ħiliet interkulturali, il-ħsieb kritiku u kreattiv, 

il-ħila li wieħed isolvi l-problemi, u l-intraprenditorjat, li kollha huma ħiliet meħtieġa 

fis-suq tax-xogħol; 

23. Jinnota li xogħlijiet differenti jistgħu jirrikjedu l-istess ħiliet u jikkonsistu fl-istess 

kompiti; huwa tal-fehma, għaldaqstant, li s-sistema edukattiva għandha tkun orjentata 

lejn il-ħiliet u l-kompiti, biex tippermetti tranżizzjoni rapida bejn impjieg u ieħor; 

jenfasizza li, fil-kuntest tal-evoluzzjoni soċjetali u tas-suq tax-xogħol, is-sistemi 

edukattivi għandhom jistinkaw biex jattrezzaw lill-istudenti bis-sett it-tajjeb ta' ħiliet, 

kompetenzi u għarfien biex jgħinhom isiru ċittadini Ewropej attivi u biex jirnexxu fis-

suq tax-xogħol; jenfasizza li l-iżvilupp u t-tisħiħ tal-ħiliet hu proċess kontinwu li 

jiżvolġi fil-livelli kollha ta' edukazzjoni u fis-suq tax-xogħol; iqis li l-ħiliet u l-

kompetenzi għandhom jintużaw kemm fil-proċess edukattiv kif ukoll fir-rikonoxximent 

tal-edukazzjoni u l-kwalifiki permezz tas-sistema ta' mikrokredenzjali (korsijiet qosra u 

ċċertifikati); 

24. Jilqa', f'dan ir-rigward, il-komunikazzjoni tal-Kummissjoni dwar Aġenda Ġdida għall-

Ħiliet għall-Ewropa6, li tipproponi soluzzjonijiet għan-nuqqas ta' tlaqqigħ tal-ħiliet u 

għan-nuqqasijiet ta'  ħiliet u għas-sejba tas-sistema t-tajba tar-rikonoxximent tal-ħiliet; 

ifakkar fl-importanza tal-10 azzjonijiet imnedija bħala parti minn din l-aġenda, li 

jipprovdu t-taħriġ it-tajjeb u jappoġġjaw l-akkwist ta' ħiliet għaċ-ċittadini tal-UE. huwa 

tal-fehma li meta n-nies jifhmu t-tendenzi u x-xejriet tad-domanda għall-ħiliet u l-

impjiegi, dan jippermettilhom jagħmlu għażliet aħjar għall-karriera, isibu impjiegi ta' 

kwalità u jtejbu l-opportunitajiet f'ħajjithom; jitlob, għalhekk, li jsir aktar tbassir tal-

ħiliet; 

25. Jinnota, barra minn hekk, li ċ-Ċentru Ewropew għall-Iżvilupp ta' Taħriġ Vokazzjonali 

(Cedefop) ibassar żieda parallela fil-ħiliet kemm min-naħa tad-domanda kif ukoll min-

naħa tal-provvista sal-2025, u li d-domanda għal ħiliet ta' livell għoli fis-suq tax-xogħol 

qed tisboq il-provvista mis-sistema edukattiva; ifakkar, b'mod partikolari, li n-nuqqas ta' 

impjegati f'setturi bbażati fuq is-STEM fl-UE hu mistenni jilħaq aktar minn 200 000 sal-

2020; jitlob li jkun hemm kooperazzjoni mtejba mas-sħab soċjali, biex jitqiesu l-ħtiġijiet 

tas-suq tax-xogħol, u aktar tbassir tal-ħiliet għall-iżvilupp tas-suq tax-xogħol; jilqa' l-fatt 

li l-utenti tal-pjattaforma Europass tal-futur se jiġu pprovduti b'intelliġenza dwar il-ħiliet 

li tiggwidahom fl-għażliet li jagħmlu dwar it-tagħlim u l-karriera tagħhom; 

26. Jinnota li għadd konsiderevoli ta' impjiegi ġodda qed jinħolqu f'industriji relatati mal-

enerġija rinnovabbli, u li s-setturi u l-impjiegi ekoloġiċi għandhom jiġu indirizzati fil-

                                                 
6 Komunikazzjoni tal-Kummissjoni tal-10 ta' Ġunju 2016 intitolata "Aġenda ġdida għall-ħiliet għall-Ewropa: 

Naħdmu flimkien biex insaħħu l-kapital uman, l-impjegabbiltà u l-kompetittività" (COM(2016)0381). 

kurrikula tal-iskejjel; 

27. Jenfasizza li l-għadd kbir ta' NEETs - kważi 6.3 miljun żagħżugħ u żagħżugħa bejn l-

etajiet ta' 15 u 24 sena li la għandhom impjieg u lanqas mhuma qed jagħmlu xi 

edukazzjoni jew taħriġ - jista' jitnaqqas billi jiġi prevenut it-tluq bikri mill-iskola, u billi 

l-iskejjel ikunu magħmula aktar prattiċi u konnessi mal-ambjent lokali tagħhom, billi 

jiġu żviluppati rabtiet ma' kumpaniji lokali, awtoritajiet lokali, istituzzjonijiet soċjali u 

NGOs; huwa tal-fehma li t-tluq bikri mill-iskola, li hu waħda mir-raġunijiet għalfejn iż-

żgħażagħ sussegwentement isiru NEETs, jista' jiġi miġġieled billi jiġu indirizzati l-faqar 

u l-esklużjoni soċjali; jemmen li huwa importanti wkoll li l-istudenti jingħataw appoġġ 

biex isibu l-metodi tat-tagħlim tagħhom stess, inklużi korsijiet fuq l-internet u tagħlim 

imħallat; jilqa' l-implimentazzjoni ta' kurrikula rilevanti u impenjattivi u ta' sistemi ta' 

gwida sodi u żviluppati sew, ta' gwida u konsulenza ta' kwalità għolja, b'servizzi ta' 

counselling u gwida ta' kwalità għall-istudenti kollha; 

28. Jirrimarka l-ħtieġa li jittejbu l-livelli ta' ħiliet u l-kwalifiki fost il-migranti u r-rifuġjati; 

jenfasizza li hi meħtieġa azzjoni, kemm fil-livell tal-UE kif ukoll fil-livell nazzjonali, 

biex tiġi appoġġjata l-integrazzjoni effettiva fis-suq tax-xogħol, kif ukoll riformi fis-suq 

tax-xogħol, sabiex jibbenefikaw il-ħiliet, l-għarfien u l-kwalifiki eżistenti; ifakkar fil-

ħtieġa li jittejbu s-sistemi għar-rikonoxximent u l-validazzjoni tal-ħiliet u l-kwalifiki, 

inklużi dawk miksuba barra mill-UE; 

29. Jilqa' b'ħafna sodisfazzjon il-fatt li bħala parti mill-isforzi ta' modernizzazzjoni tal-

edukazzjoni skolastika fl-UE, il-Kummissjoni tagħmel referenza partikolari għall-

importanza tal-promozzjoni tal-edukazzjoni inklużiva permezz tal-iskambjar tal-aħjar 

prattiki dwar l-integrazzjoni tal-istudenti migranti u t-tagħlim ta' valuri komuni; 

30. Jenfasizza, barra minn hekk, li għandhom jitħeġġu aktar it-taħriġ mill-ġdid u miżuri 

oħra ta' edukazzjoni u taħriġ prattiċi għar-rifuġjati u l-migranti; 

31. Jenfasizza ċ-ċirkostanzi edukattivi speċjali tat-tfal u l-adolexxenti li l-ġenituri tagħhom 

jivvjaġġaw fl-Ewropa għal raġunijiet ta' xogħol, u jistieden lill-Kummissjoni twettaq 

studju sabiex tenfasizza s-sitwazzjoni speċifika tagħhom fir-rigward tal-isfidi li jħabbtu 

wiċċhom magħhom fir-rigward tal-edukazzjoni ta' qabel l-iskola u tal-iskola; 

32. Iqis li l-iskejjel għandhom ikunu ta' appoġġ u jipprovdu edukazzjoni inklużiva għall-

istudenti kollha, speċjalment dawk b'diżabilità; jenfasizza l-ħtieġa tal-inklużjoni ta' tfal / 

studenti b'diżabilità fl-edukazzjoni, biex ikunu jistgħu jgħixu ħajja indipendenti u jkunu 

integrati għalkollox fis-soċjetà bħala parteċipanti attivi u kontributuri reali; hu tal-fehma 

li bis-saħħa tal-iżviluppi teknoloġiċi attwali, l-istudenti b'diżabilità qed jiġu offruti 

aċċess eħfef għall-edukazzjoni permezz ta' metodi tat-tagħlim formali u mhux formali; 

jistieden lill-Istati Membri jiffaċilitaw l-aċċess għal edukazzjoni ewlenija 

("mainstream") inklużiva u ta' kwalità, filwaqt li jitqiesu l-ħtiġijiet tal-istudenti kollha 

b'kull tip ta' diżabilità, li jfisser, pereżempju, li tiġi pprovduta edukazzjoni inklużiva 

bilingwi għat-tfal neqsin mis-smigħ fir-rigward tal-ħtiġijiet lingwistiċi speċjali 

tagħhom; jistieden lill-Istati Membri jimmonitorjaw l-iskejjel fir-rigard tal-politika 

tagħhom ta' nonrifjut; 

33. Jirrimarka li l-pass tal-bidla fis-suq tax-xogħol, id-diversità tas-sistemi edukattivi, il-

mobilità li qed tiżdied tal-ħaddiema, u l-livelli dejjem jiżdiedu tal-migrazzjoni qed 

jesiġu li min iħaddem u l-fornituri tal-edukazzjoni jirrikonoxxu l-kwalifiki, il-ħiliet u l-

kompetenzi miksuba, fosthom f'tagħlim mhux formali u informali7, f'konformità ma' 

sistema ta' valutazzjoni komparabbli u abbażi tal-aħjar prattika tal-Istati Membri li diġà 

introduċew għodod ta' dan it-tip; jinnota, f'dan ir-rigward, l-importanza ta' rispons tal-

politika mmirat lejn l-aktar gruppi esklużi u vulnerabbli fis-suq tax-xogħol; 

34. Ifakkar li r-rakkomandazzjoni tal-Kunsill tal-2012 dwar il-validazzjoni tat-tagħlim 

mhux formali u informali8 talbet lill-Istati Membri biex sa mhux aktar tard mill-2018 

ikunu daħħlu fis-seħħ l-arranġamenti għall-validazzjoni tat-tagħlim mhux formali u 

informali; 

35. Ifakkar fl-importanza li jittejbu jew jiġu introdotti proċeduri għar-rikonoxximent tal-

edukazzjoni informali u mhux formali9, li jkunu bbażati fuq l-aħjar prattika tal-Istati 

Membri li diġà introduċew għodod ta' dan it-tip; 

36. Jistieden lill-Kummissjoni u lill-Istati Membri jkomplu bl-isforzi tagħhom biex 

jippermettu r-rikonoxximent u l-validazzjoni ta' tagħlim mhux formali u informali, u 

jistieden lill-Istati Membri jirrikonoxxu l-importanza u s-siwi tal-mikrokredenzjali; 

jilqa' l-iżvilupp ta' korsijiet online miftuħa massivi (MOOCs), li jistgħu jwessgħu l-

aċċess għall-edukazzjoni għal gruppi żvantaġġati jew dawk li ċ-ċirkostanzi tagħhom ma 

jippermettulhomx jattendu klassijiet fil-post, u għalhekk iżidu l-opportunitajiet tagħhom 

ta' impjieg u ta' ħajja aħjar, u b'hekk jagħmluha possibbli li jiġi miġġieled il-qgħad, 

b'mod partikolari fost iż-żgħażagħ; 

37. Jistieden lill-Istati Membri jinternazzjonalizzaw is-sistemi edukattivi u jespandu l-

programmi ta' mobilità tal-istudenti biex iħejjuhom aħjar għas-suq tax-xogħol tal-UE, 

fejn nuqqas ta' ħiliet fil-lingwi u l-kulturi barranin huwa l-ewwel ostaklu għall-mobilità; 

jenfasizza li l-programmi ta' mobilità għall-istudenti kkontribwew għall-integrazzjoni 

Ewropea u għandhom impatt pożittiv fuq l-impjiegi taż-żgħażagħ; jitlob, f'dan il-

kuntest, li tingħata attenzjoni speċjali lill-aspett transfruntier tal-edukazzjoni, 

pereżempju billi jiġi promoss it-tagħlim tal-lingwi ġirien u, b'mod partikolari, li jiġu 

inklużi prijoritajiet akkademiċi ġodda f'dan il-qasam, kemm fil-mogħdija akkademika 

kif ukoll f'dik vokazzjonali; iqis li huwa importanti li jiġi żgurat li dawn l-azzjonijiet 

jindirizzaw it-tipi kollha ta' skejjel u l-livelli kollha ta' edukazzjoni, biex is-suq tax-

xogħol tal-UE jkun magħmul disponibbli għal studenti gradwati mhux biss mill-

universitajiet iżda wkoll mis-sistema tal-edukazzjoni ETV; 

38. Jistieden lill-Kummissjoni tressaq proposta biex tiżgura li l-programmi ta' mobilità, bħal 

Erasmus +, jiġu rikonoxxuti b'mod reċiproku mill-Istati Membri, u sabiex tiżgura 

investimenti miżjuda sostnuti f'Erasmus +, kif ukoll appoġġ finanzjarju u individwali; 

jirrikonoxxi l-fatt li fl-2016, il-programm Erasmus + appoġġja 725 000 ċittadin 

Ewropew b'għotjiet ta' mobilità sabiex jgħinhom jistudjaw, jitħarrġu, jgħallmu, jaħdmu 

jew jagħmlu volontarjat barra minn pajjiżhom, u qiegħed fit-triq it-tajba biex jilħaq il-

mira tiegħu li jkun appoġġja 3.7 % taż-żgħażagħ fl-UE bejn l-2014 u l-2020; 

                                                 
7 Ara r-riżoluzzjoni tal-Parlament Ewropew tal-14 ta' Settembru 2017 dwar aġenda ġdida għall-ħiliet għall-

Ewropa. Testi adottati, P8_TA(2017)0360. 
8 ĠU C 398, 22.12.2012, p. 1.  
9 Riżoluzzjoni tal-Parlament Ewropew tal-14 ta' Settembru 2017 dwar aġenda ġdida għall-ħiliet għall-Ewropa.  

39. Jipproponi li l-Kummissjoni żżomm l-edukazzjoni u t-taħriġ intraprenditorjali bħala 

wieħed mill-prijoritajiet għal programm futur Erasmus+ fil-perjodu finanzjarju li jmiss 

(wara l-2020) fl-azzjonijiet kollha tagħha, inkluża l-mobilità; 

40. Jiddispjaċih, fil-kuntest ta' domanda dejjem tikber għal kompetenzi u ħiliet ta' livell 

għoli, dwar il-fatt li tul iż-żmien, l-iżvilupp sinifikanti tal-edukazzjoni ogħla qed iwassal 

għall-inflazzjoni tad-diplomi, filwaqt li fl-istess ħin qed ikompli jikber in-nuqqas ta' 

ħiliet u kwalifiki professjonali, li qed iwasslu għal żbilanċi fis-suq tax-xogħol; 

41. Jitlob, f'dan ir-rigward, għall-ħolqien ta' aktar ħiliet orjentati lejn is-suq tax-xogħol kif 

ukoll żieda massiva fil-proporzjon tat-taħriġ orjentat lejn il-prattika; jistieden lill-Istati 

Membri b'mod partikolari biex jiżviluppaw aktar edukazzjoni terzjarja u taħriġ 

vokazzjonali, biex l-istudenti jkunu jistgħu jiksbu kwalifiki relatati ma' ħiliet u taħriġ 

prattiċi; jenfasizza, f'dan il-kuntest, l-importanza tal-porożità bejn sistemi edukattivi 

differenti; 

42. Josserva li, irrispettivament mill-għadd ta' studenti li qed jikber, is-sehem ta' gradwati 

b'ħiliet ta' livell għoli huwa differenzjat bejn l-Istati Membri, u li l-proporzjon ta' 

gradwati b'ħiliet ta' livell baxx ħafna jvarja bejn 10 % u 'l fuq minn 50 %; jinsisti li l-

kriterji ta' evalwazzjoni fil-politiki tal-edukazzjoni għolja għandhom jinkludu wkoll 

kriterji kwalitattivi, pereżempju l-parametru referenzjarju għall-Istati Membri biex 

jiżdied l-għadd ta' studenti10 m'għandux jiffoka biss fuq l-għadd ta' diplomi, iżda wkoll 

fuq il-livell reali ta' ħiliet; 

43. Jistieden lill-Kummissjoni u lill-Istati Membri jippromwovu l-aġenda mġedda tal-UE 

għall-edukazzjoni għolja fost l-istituzzjonijiet tal-edukazzjoni għolja, l-awtoritajiet 

reġjonali u lokali, u min iħaddem, bil-għan li jiġu indirizzati l-ħtiġijiet u l-isfidi tal-

istituzzjonijiet tal-edukazzjoni għolja u tal-istudenti, billi jinħolqu rabtiet mal-atturi 

lokali u reġjonali, jintlaħqu l-komunitajiet lokali, jitrawmu l-iżvilupp u l-innovazzjoni 

lokali u reġjonali, jinbnew sistemi ta' edukazzjoni għolja inklużiva u konnessa, 

tissaħħaħ il-kollaborazzjoni mad-dinja tax-xogħol u jiġu indirizzati l-ħtiġijiet tal-ħiliet 

fil-livell reġjonali; 

44. Jissottolinja, barra minn hekk, in-nuqqas ta' gwida vokazzjonali inklużiva u ta' kwalità 

għolja fl-Istati Membri, u jemmen li huma biss il-programmi ta' edukazzjoni u taħriġ 

vokazzjonali attraenti u mfittxija mfassla bil-kontribut u l-kooperazzjoni tas-sħab soċjali 

li jistgħu jippromwovu din l-għażla fost l-istudenti; 

45. Jenfasizza, għaldaqstant, il-ħtieġa li tittejjeb il-kwalità tal-gwida vokazzjonali fl-iskejjel, 

u li l-għoti ta' gwida u appoġġ edukattivi personalizzati fil-livelli kollha tal-edukazzjoni 

u t-taħriġ jista' jiffaċilita b'mod sinifikanti l-aċċess għas-suq tax-xogħol; 

46. Jistieden lill-Kummissjoni u lill-Istati Membri jippromwovu l-opportunitajiet ta' impjieg 

konkreti assoċjati mal-Edukazzjoni u t-Taħriġ Vokazzjonali (ETV) u r-rilevanza tal-

edukazzjoni ETV fis-suq tax-xogħol; 

47. Jistieden lill-Kummissjoni u l-Istati Membri jagħmlu t-taħriġ vokazzjonali u edukattiv 

aktar viżibbli, biex jippromwovu pjattaformi bħall-EURES, biex jiġi żgurat li jkun 

                                                 
10 Rapport ta' Monitoraġġ tal-Edukazzjoni u t-Taħriġ 2017. 

aċċessibbli għal kulħadd, ibbilanċjat mil-lat tal-ġeneru u nondiskriminatorju, u biex jiġi 

ggarantit li jkollu finanzjament suffiċjenti u biex jiġu msaħħa l-kwalità u l-attraenza 

tiegħu, u biex ikunu promossi l-edukazzjoni doppja, it-tagħlim imsejjes fuq ix-xogħol u 

t-tagħlim imsejjes fuq ir-realtà fil-forom kollha f'kull livell u forma ta' edukazzjoni, 

inkluża l-edukazzjoni għolja, sabiex jiġu żgurati rabtiet aktar sodi bejn l-edukazzjoni u 

s-swieq tax-xogħol u biex tiġi pprovduta permeabilità bejn tipi differenti ta' 

edukazzjoni; jenfasizza, f'dan ir-rigward, il-ħtieġa għal tagħmir tekniku modern fiċ-

ċentri edukattivi, bl-infrastruttura diġitali xierqa; jitlob li l-promozzjoni tal-politiki tal-

apprendistat u l-intraprenditorija għaż-żgħażagħ, tiġi żviluppata u msaħħa, biex ikun 

iffaċilitat id-dħul tagħhom fis-suq tax-xogħol; 

48. Jemmen li biex ikun żgurat li jiġu offruti kollokamenti f'apprendistati jew traineeship ta' 

kwalità, hija fundamentali l-eżistenza ta' kuntratti li jiddelinjaw ir-rwoli u r-

responsabbiltajiet tal-partijiet kollha u jispeċifikaw it-tul, l-objettivi tat-tagħlim u l-

kompiti li jikkorrispondu għal ħiliet identifikati b'mod ċar li għandhom jiġu żviluppati, 

l-istatus tal-impjieg, kumpens/rimunerazzjoni adegwati, inkluż għas-sahra, protezzjoni 

soċjali u skemi ta' sigurtà skont il-liġi nazzjonali applikabbli, ftehimiet kollettivi 

applikabbli, jew it-tnejn li huma; 

49. Jissottolinja l-ħtieġa li jiġu offruti kontenut xieraq ta' tagħlim u taħriġ, kif ukoll 

kundizzjonijiet tax-xogħol diċenti, għat-traineeships u għall-apprendistati, biex jiġi 

żgurat ir-rwol kruċjali tagħhom fit-tranżizzjoni mill-edukazzjoni għall-ħajja 

professjonali; jenfasizza li t-traineeships u l-apprendistati qatt m'għandhom jintużaw 

bħala sostituti għall-impjiegi, u li t-trainees u l-apprendisti m'għandhomx jiġu 

kkunsidrati għall-użu bħala forza tax-xogħol irħisa jew saħansitra mhux imħallsa; 

50. Ifakkar li llum, l-eċċellenza fl-edukazzjoni u t-taħriġ teħtieġ integrazzjoni ġenwina bejn 

l-iskola u x-xogħol, u jenfasizza li din l-integrazzjoni tagħti spinta kemm lill-kwalità tal-

matematika u l-litteriżmu miksuba mit-tfal, kif ukoll lill-ħiliet professjonali li 

jeħtiġilhom jakkwistaw; jilqa' b'sodisfazzjon, f'dan ir-rigward, is-sistemi ta' edukazzjoni 

doppja u l-edukazzjoni bbażata fuq ir-realtà - approċċ innovattiv fejn l-iskejjel immexxu 

kumpaniji reali li joffru prodotti jew servizzi reali, u jipparteċipaw fis-suq tax-xogħol; 

51. Iqis li l-informazzjoni mill-istħarriġ dwar is-sitwazzjoni tal-gradwati u l-ġbir ta' data 

preċiża u rilevanti (mhux biss fil-livell nazzjonali, iżda wkoll fil-livell tal-UE) huma 

essenzjali għall-assigurazzjoni tal-kwalità u l-iżvilupp ta' edukazzjoni ta' kwalità li hija 

bbażata fuq il-kontenut u tikkorrispondi mal-ħtiġijiet tas-suq tax-xogħol, u għar-riforma 

tas-sistemi edukattivi biex tagħmilhom aktar flessibbli u inklużivi; 

52. Jiżgura li s-sistema tal-istħarriġ dwar is-sitwazzjoni tal-karrieri li tissorvelja r-rati ta' 

impjieg tal-gradwati u indikaturi oħra tal-karrieri għandhom jintużaw ukoll għall-

evalwazzjoni tal-kurrikula tal-iskejjel u tal-organizzazzjoni tat-tagħlim, mhux biss biex 

jingħataw spinta l-possibbiltajiet tal-gradwati fis-suq tax-xogħol, iżda anki biex jissaħħu 

l-pożizzjoni u l-influwenza tagħhom fil-bini tal-ekonomija u fil-ħolqien ta' impjiegi 

ġodda; 

53. Jitlob li tinġabar data diżaggregata skont is-sessi dwar l-eżiti tal-gradwati mill-

edukazzjoni terzjarja u mill-ETV, biex jittejjeb l-użu potenzjali ta' din id-data fil-kuntest 

tal-impjieg tal-gradwati u biex tiġi vvalutata l-kwalità tal-edukazzjoni minn perspettiva 

bbażata fuq is-sessi; 

54. Jenfasizza li investimenti akbar fis-sistemi ta' edukazzjoni u ta' taħriġ, kif ukoll fil-

modernizzazzjoni u fl-aġġustament tagħhom, huma kundizzjoni kruċjali għall-progress 

soċjali u ekonomiku; jenfasizza, għaldaqstant, l-importanza li jiġi żgurat li l-investiment 

soċjali, speċjalment fl-edukazzjoni u t-taħriġ għal kulħadd, jingħata prijorità fil-perjodu 

ta' programmazzjoni l-ġdid tal-qafas finanzjarju pluriennali għall-2020-2026; 

55. Jistieden lill-Kummissjoni ssaħħaħ l-isforzi tagħha, permezz tal-FSE u s-Semestru 

Ewropew, biex tappoġġja politiki pubbliċi komprensivi fl-Istati Membri li jkollhom l-

għan li jipprovdu tranżizzjonijiet mingħajr intoppi mill-edukazzjoni u l-qgħad (fit-tul) 

għall-impjieg, u b'mod speċifiku għall-implimentazzjoni sħiħa tal-miżuri fil-livell 

nazzjonali mfassla fir-rakkomandazzjoni tal-Kunsill dwar l-integrazzjoni fis-suq tax-

xogħol tal-persuni li ilhom qiegħda; 

56. Itenni l-importanza tal-monitoraġġ tal-prestazzjoni u tal-valutazzjonijiet tal-impatt tal-

programmi tal-UE li għandhom l-impjieg taż-żgħażagħ fil-mira; jinnota l-importanza ta' 

investimenti effettivi u sostenibbli. 

